
東蒙化二衛

十二月購遺書福建布政司進南唐書金史蘇轍古史○

擢夷陵州學正張智爲禮部試左侍郎鞏昌敎授李本立

爲翰林院編修○國子生程通言其祖父以罪謫居陝西

年過七十無他子孫侍養乞放還鄕里俾得就養　上憐

其志從之○是年潭王梓暴卒○航海侯張赫雄武侯周

武卒

　〈按赫以歲督海運功封者後追論藍黨國除武以從平西番功封侯至是九十子與襲指揮〉

相人袁珙入燕

　〈珙鄞縣人字廷玉少游海上遇異人授相術論人吉凶輒騐燕王聞其名密召至北平一見伏地叩頭仰對曰〉

　〈殿下龍質鳳姿天高地厚大明麗中神畧內蘊眞太平天子燕王問度在幾何時對曰年踰四十紫髯過臍當〉

　〈是時撥亂反正萬邦一統王喜留府中久之已而乞歸靖難後召珙爲太常寺丞子忠徹序班出金錢幣厚賞〉

　〈珙廵狩北京召珙父子至行在出入禁廷未幾珙請老卒贈太常少卿忠徹能傳父術建文初　文皇召問忠〉

　〈微對曰天命有之無憂也獻人象大成書靖難後除忠徹戎籍會有言楚王子重瞳者遣往視還奏無他異宣〉

　〈德中常侍　上言天顏慘肅恐宗人有急變謀　上者未七日樂安反書至官尙寶少卿致仕卒年八十三〉

辛未〈洪武二十四年〉

正月命都督劉眞創立甘肅城池操練軍馬及提調屯種

二月擢河閒府景州學學正胡委安試國子祭酒○上閱

漢書賜民爵之令謂侍臣曰漢高祖立社稷施恩惠賜民

之爵子孫相仍以爲法或遇有事輙賜民爵至二級三級

--

者又聽民轉移與子甚無謂也夫爵所以命有德禮曰以

賢制爵豈可濫及乎且天下之人無賢不肖槩賜以爵則

賢人君子何以爲勸高帝貽謀若此誠未盡善○改封豫

王爲代王漢王爲肅王衛王爲遼王○以海運及防倭戰

船所用油漆棕纜悉出于民爲費浩繁命種桐漆樹于朝

陽門外鍾山之陽

三月廷試進士賜許觀等三十一人及第出身有差○故

元遼王阿札失里寇邊屯朵顏山命傅友德郭英總兵討

之師至哈者舍利王友德遽下令班師虜聞之以爲然越

二日復趣師深入至黑領雅山等處次洮兒河獲人口馬

匹甚多還至金鞍子山復征黑領寒山至磨鎌子海打蘭

尖山追虜酋札都遂征黑松林之北野人所居熊皮山追

達達兀剌罕掩襲虜衆大獲人馬而還

　〈定遠黃金曰穎公之爲將也英姿颯氣猛奪虎貔出奇制勝料敵如神鉄騎長驅横騖千里或降王破國或斬〉

　〈將搴旗威震朔南胡虜畏其犂庭蠻夷爲之褫魄豊功甚烈足以冠策府而銘𪔂彝盖天眷　聖祖啟萬年之〉

　〈興運故生此名臣摧陷廓淸佐成混一不拔之業如此夫豈偶然而已哉建按我　朝論開國功臣必以六王〉

　〈爲稱首然以傳穎公之勲烈較之其猶在寧河東甌之上與開平岐陽比肩乎柰何卒累黨禍襲封無聞今六〉

　〈王之後咸復侯封而無人爲穎公訟者惜哉〉

徐輝祖李景隆藍玉桑敬馬鑑嚴麟朱銘徐質陳義徐增

壽往陝西等處防邊賜詔有差○上謂廷臣曰朕嘗命寺

